
1. Siulequt 

Ilitsersuut uku Alloriarfinni Misilitsinnerit atuarfinni ingerlannissaannut paasissutissanik 

imaqarpoq. 

Atuartut tamarmik alloriarfinni misilitsinnerni assigiissumik pineqarnissaat pingaartuuvoq. 

Taamaattumik misilitsinnerit atuarfinni tamani sapinngisamik assigiissumik ingerlanneqarta-

riaqarnerat eqqarsaatigalugu ilitsersuutit ukua suliaapput. Atuarfiit taakkualu pisortaasa 

eqqaamasassaasa allassimaffii kiisalu ilinniartitsisunut ilitsersuut naqitap uuma naanerani 

ilassutiniipput. 

Alloriarfinni misilitsinnerni anguniagaavoq: 

 alloriarfiup naammassinerani ilikkagassatut anguniagassat ilaannik toqqakkanik atu-

artup qanoq angusaqarsimatigineranik uppernarsaasiinissaq. 

Uppernarsaasiineq taanna ukununnga atorneqassaaq: 

 alloriarfiup naammassinerani atuarfiup atuartumut ataatsimoortumik nalilersuinerani 

tunngavigisat ilaattut, kiisalu 

 atuartup atuarnermini ingerlariaqqinnissaanut pilersaarusiornermi.  

Alloriarfinni misilitsinnerit atuartitsissutini soraarummeerutaanngillat. Taamaammat alloriar-

finni misilitsinnerni censoreqartoqarneq ajorpoq angusallu karakteeriliiffigineqarneq ajorlu-

tik. Atuartup misilitsinnermi angusai alloriarfimmut tullermut ingerlaqqinnissaanut aamma 

piumasaqaataanngillat. Alloriarfinni misilitsinnerit tassaapput atuartup tunngaviusutigut ilisi-

masaanik, piginnaasaanik atuarnerminilu ineriartorneranik piffissami aalajangersumi nalilii-

nerit uuttortaanerillu. 

Ulluinnarni atuartitsinermi ingerlaavartumik naliliisarneq, 3. klassimi atuartup nammineq su-

liaminik saqqummiussinera 7. klassimilu aalajangersimasumik sammisaqarluni suliaa taassu-

minngalu saqqummiussinera alloriarfinni misilitsinnerni naliliisarnertulli pingaartigipput. 

Taamaattumik alloriarfinni misilitsinnerni atuartut angusaat kisimiitillugit atorneqassanngil-

lat. Atuartumut nalunaarummik iliuusissatullu pilersaarummik suliaqaraangavit 3. klassimi 

atuartup nammineq suliaminik saqqummiussaa 7. klassimilu aalajangersimasumik samm-

isaqarluni suliaa, minnerunngitsumillu ulluinnarni atuartitsinernit paasisatit alloriarfinni misi-

litsinnermi angusanut ilanngullugit nalilersuisarit, taakkualu atorlugit atuartoq atuarnermini 

ingerlariaqqinnissaanut sapinngisamik pitsaasumik atugassaqartiguk tunngavissillugulu. 

Atuartut angusaat ukiumiit ukiumut sanilliunneqarsinnaassammata misiliutit assigiit atugaa-

sarput. Suliassat 10%-ii angullugit ukiumiit ukiumut taarserneqarlutilluunniit allanngortin-

neqarsinnaapput, misiliutip tamarmiusup sapernassusaa allanngortinngik-kaluarlugu.  

Naatsorsuut/Retteark ilitsersuutitaalu, atuarfiit ilinniartitsisullu atuartut misilitsinnermi suli-

aannik misissuinerminni atorsinnaasaat, marts qaammat mail aqqutigalugu atuarfiup pisortaa-

nut nassiunneqassaaq. Naatsorsuut/Retteark didaktikkimi misissuinermut aamma atorneqar-

sinnaavoq, ulluinnarni atuartitsinermut iluaqutaasinnaasumik. 

Nunatsinni Naatsorsueqqissaartarfiup alloriarfinni misilitsinnerni angusat pisortatigoortut ok-

toberip aallartinnerani saqqummiuttarpai. Tassani nuna tamakkerlugu angusat, kiisalu illit atu-

arfimmi suliffigisanni kommuuninilu angusat pissarsiarisinnaavatit. 

Nalornisaqaruit imaluunniit annertunerusumik paasisaqarusukkuit atuarfiup pisortaanut 

aamma/imlt. Ilinniartitaanermut Aqutsisoqarfiup Misilitsinnernut allaffianut saaffiginnis-sin-

naavutit. Alloriarfinni misilitsinnernut tunngatillugu maalaaruteqartoqassappat pineqar-tut 

pillugit aamma taakkua saaffigisinnaavatit. 

2. Taajumasat nalinginnaasut 

Pisortat atuarfiini 3. aamma 7. klassimi atuartut tamarmik alloriarfinni misilitsinnerni pe-

qataassapput. Malitassaq taanna sanioqqunneqassappat piumasaqaatit immikkoortuni 6.2-

mi aamma 6.4-mi allassimasut atuarneqarsinnaapput. 

Atuarfiit namminersortut namminneq kissaatigigunikku imlt. kommunip aamma/imlt. Qitiu-

sumit atuarfeqarneq pillugu oqartussat kissaatigippassuk alloriarfinni misilitsinnerni peqa-

taasinnaapput. Atuarfiit namminersortut alloriarfinni misilitsinnerni peqataassagunik pisortat 

atuarfiinut aalajangersakkat najoqqutassallu malissavaat. 

Alloriarfinni misiliutissat taakkualu inerneri atuarfiup allaffiani isumannaatsumik paarineqas-

sapput, tassanilu paasissutissat pisariaqartut naqitat saqqaanniittut immersorneqarlutik. 

Atuarfiup pisortaata akisussaaffigaa, alloriarfinni misiliutissat taakkualu inerneri misilit-

sinneq sioqqullugu atuartunut tunniunneqaratillu taakkunannga atorneqannginnissaat. 

Taamatuttaaq misilitsinneq sioqqullugu kopeerneqarsinnaanngillat agguaateriarlugillu 

sungiusaatigineqarsinnaanatik. Naatsorsuut/Retteark misilitsinnissaq sioqqullugu ilinni-

artitsisunut tunniunneqarsinnaavoq, taakkua qanoq atornissaat siumoortumik ilisimas-

sammassuk. 

Atuartut assigiinngitsunik piginnaasallit eqqarsaatigalugit alloriarfinni misiliutini suliassat 

ilaat oqitsuupput ilaallu artornartuullutik. Naatsorsuutigineqanngilaq atuartut tamarmik suli-

assiissutaasut tamaasa suliarissagaat. Atuartut kaammattorneqassapput misilitsinnermi sa-

pinngisaminnik suliniaqqullugit, suliassallu sapinngisartik naapertorlugu naammassiniaq-

qullugit. Akissutit kukkusut suliassalluunniit suliarineqanngitsut paasissutissaapput atuarfim-

mut, ilinniartitsisumut minnerunngitsumillu atuartumut namminermut pingaaruteqartut, tas-

sami alloriarfiup naammassinerani atuartumut nalunaarutip kiisalu atuarnermini ingerlari-

aqqinnissaata angusassaliorluni pilersaarusiorneqarnerani taakkua nalilersukkanut ilaatin-

neqartussaammata. 

Inernerit allassimaffii ilikkagassatut anguniagassanik, atuartitsissutini ataasiakkaani misilit-

siffiusunik, imaqarput.  

Napparsimasoqartillugu allatulluunniit misilitsinnerni peqataasoqanngippat atuarfiit kajumis-

saarneqarput soorlu sap. ak. 22-imi, imlt. 23-imi, immikkut ittumik alloriarfinni misilitsitsi-

nernik ingerlatseqqullugit, atuartut siullermeernermi peqataanngitsut misilitsinnissamut imlt. 

3. klassimi namminneq suliaminnik 7. klassimilu aalajangersimasumik sammisaqarlutik suli-

aminnik saqqummiussinissaminnut periarfissaqassammata. 

3. klassimi 7. klassimilu alloriarfinni misilitsinnernut ukiumut pilersaarut paasissutissallu allat 

nutartikkat nittartakkami uaniipput: www.iserasuaat.gl 

Nittartakkamit tassannga aasinnaavatit naqitaq paasissutissiissut “Alloriarfiit naammassine-

rini ataatsimoortumik nalilersuineq”, “Alloriarfinni misilitsinnerit ingerlannissaannut ilit-

sersuutit”, “Atuartunik nalunaarsuiffiit” kiisalu 3. klassimi 7. klassimilu “Sungiusaatit”. 

 

Ilitsersuutit ukua naaneranni nassaarisinnaavatit: 
 

 Atuarfiup eqqaamasassai 

 Atuarfiup pisortaata eqqaamasassai 

 Ilinniartitsisumut ilitsersuut. 

 

3. Akisussaaffik 

Atuarfiup pisortaata alloriarfinni misilitsinnerit atuarfik pillugu Inatsisartut inatsisaat atuuttoq 

aamma naliliisarneq uppernarsaasiisarnerlu pillugit nalunaarut nr. 2, 9. januar 2009-meersoq 

ilitsersuutillu ukua naapertorlugit ingerlanneqarnissaat akisussaaffigaa. Ilitsersuutit uku allo-

riarfinni misilitsinnerit qanoq ingerlanneqarnissaat pillugu paasissutissanik ilitsersuutinillu 

sukumiinerusunik imaqarput. 

Atuarfiup pisortaata alloriarfiit pisortaat, ilinniartitsisut, atuartut angajoqqaallu alloriarfinni 

misilitsinnerit, taakkua siunertaat qanorlu atuarfimmi ingerlanneqarnissaat pillugit piffissaal-

luartillugu paasissutississavai. Naqitat “Alloriarfiit naammassinerini ataatsimoortumik na-

lilersuineq” kiisalu “Alloriarfinni misilitsinnerit ingerlannissaannut ilitsersuutit” imaat atuar-

fiullu pilersaarutai paasissutissiis-sutigineqassapput. 3. aamma 7. klassimi “Sungiusaatit” 

taakkununnga ilanngullugit aamma tunniunneqarsinnaapput.  

Atuarfiup pisortaata misilitsinnerup kingunitsianngua atuartut ataasiakkaat, taamatullu ilinni-

artitsisut allat angajoqqaallu, misilitsinnermi angusaannik ilisimatinnissaat isumagissavaa. 

Ilinniartitsisut 4. klassinngortussanik 8. klassinngortussanillu tigusisussat atuartut 3. klassimi 

7. klassimilu alloriarfinni misilitsikkamik angusaannik ilisimatin-neqarnissaat aamma isuma-

gineqassaaq. 

Atuartitsissutini ataasiakkaani ilinniartitsisut atuartut misilitsikkamik angusaannik peqatiga-

lugit misissuereerpata atuartitsinissaminnullu pilersaarusioreerpata atuarfiup pisortaata atu-

artut suliaat, inernerit allattorsimaffii misilitsinnermilu atugassiat atorneqanngitsut kingusin-

nerpaamik 1. maajimi Ilinniartitaanermut Aqutsisoqarfimmut tammatsaaliukkatut nassi-

unneqarnissaat isumagissavaa. 

4. Alloriarfinni pisortat ilinniartitsisullu 

Alloriarfinni pisortat atuartitsissutinilu ilinniartitsisut alloriarfinni misilitsinnissat pillugit atu-

arfiup pisortaata ilisimatitsissutai atuartunut angajoqqaanullu piffissaalluartillugu ilisima-

titsissutigissavaat, taakkua misilitsinnissaq pillugu naammaginartumik pitsaasumillu paasis-

sutissinneqassammata. 

http://www.iserasuaat.gl/

Atuartitsissummi misilitsiffiusumi ilinniartitsisup misilitsinneq naammassiinnartoq atuartut 

suliaat inernernik allattuiffiit (facitlistet) Naatsorsuullu nassiunneqartut atorlugit misissussa-

vai. Naatsorsuutip atuartup misilitsiffigisamini inerniliillaqqissusaa akissutaasalu ilikkagas-

satut anguniagassanut taakkualu immikkoortuinut agguarneri automatiskimik naatsorsortar-

pai. Ilinniartitsisoq Naatsorsuut atorlugu didaktikkimi misissugassanik aamma suliaqarsin-

naavoq. 

Ilinniartitsisup atuartut suliaannik misissuereeruni atuartuutini, ilinniartitsisoqatini angajoq-

qaallu misilitsinnermi naammassisaannik angusaannillu ilisimatissavai. Paasissutissat taak-

kua ilinniartitsisup alloriarfiup naammassinerani atuartumik ataatsimoortumik naliliinermini, 

nalunaarusiornermini kiisalu atuartup atuarnermini ingerlariaqqinnissaata pilersaarusiornera-

ni atorsinnaavai, paasissutissanik ulluinnarni atuartitsinermit, ingerlaavartumik naliliinermit, 

atuartup 3. klassimi suliaminik 7. klassimilu aalajangersimasumik sammisaqarluni suliaminik 

saqqummiussineranit pisunik ilallugit. Ataatsimoortumik pilersaarusiortoqareerpat iliuusis-

satut pilersaarut suliarineqassaaq. 

5. Peqataaneq 

Atuartut tamarmik alloriarfimmi misilitsinnerni peqataanissaat qulakkeerumallugu atuarfiup 

3. aamma 7. klassimi atuartut tamaasa Tabulex TEA-mi ukiup atuarfiusup aallartinnerani na-

lunaarsoriissavai. Tabulex TEA ukiup atuarfiusup ingerlanerani atuartut atuarunnaartut atua-

lersullu nalunaarsornerini nutarterneqartassaaq. alloriarfinni misilitsinnernut tunngatillugu 

atuartut nalunaarsugaanerat nutartigaq kingusinnerpaamik 1. marts naammassereerneqartus-

saavoq. Atuarfiup Tabulex TEA piginngippagu atuarfiup pisortaata kommunimi atuarfimmut 

ingerlatsivik atuartunik Tabulex TEA-mi nalunaarsuinissamut qinnuigissavaa. 

Atuartunik Tabulex TEA-mi nalunaarsuineq pissaaq, atuartut ataasiakkaat alloriarfimmi misi-

litsinnermi peqataannginnissaannik naliliineq sioqqullugu. Atuartoq napparsimanini allamil-

luunniit peqquteqarluni peqataanngippat, tamanna atuarfiup atuartunik nalunaarsuiffimmi al-

lassavaa, allattuiffillu taanna atuartut suliaat Ilinniartitaanermut Aqutsisoqarfimmut nassiun-

neqalerpata ilanngunneqassaaq peqataannginnermut najuutinnginnermulluunniit peqqutaasoq 

paasissutissiissutigalugu. Taamatut iliorneq annertuumik isumaqarpoq, alloriarfinni misilit-

sinnerni peqataanngitsut procentinngortinnerisa kisinnerat tutsuiginartoq pingaaruteqartuum-

mat. 

3. aamma 7. klassimi atuartunik nalunaarsuiffik misilitsissutissanut ilanngullugu aamma nas-

siunneqarpoq. Atuartunik nalunaarsuiffik nittartakkamit uannga  aamma aaneqarsinnaavoq: 

www.iserasuaat.gl 

Peqataannginnissamut piumasaqaatit immikkoortuni 6.2-mi aamma 6.4-mi atuarneqarsin-

naapput. 

6. Najuutinnginneq peqataannginnerlu 

Peqataanngitsoornermut misilitsinnginnissamullu akuerineqarnissamut piumasaqaatit, im-

mikkoortuni tullerni eqqartorneqartut, atuarfiit tamarmik malissavaat. 

http://www.iserasuaat.gl/

6.1. Napparsimaneq 

Atuartoq napparsimanini peqqutigalugu alloriarfimmi misilitsinngikkuni, sapinngisaq naaper-

torlugu periarfissaq siulleq ukiorlu atuarfiusoq naatinnagu misilitsissaaq. 

Atuartup ullormi immikkut misilitsiffissatut toqqakkami misilitsinnissaa atuarfiup isumagis-

savaa. Ilinniartitsisup atuartup suliai misissoreerpagit Ilinniartitaanermut Aqutsisoqarfimmut 

tammatsaaliukkatut nassiunneqassapput.  

6.2. Immikkut ittumik atuartitaaneq, naammattusaammik atuartitaa-
neq il.il. 

Atuarfiup pisortaata atuartup ilinniartitsisuinit siunnersorneqarluni siumullu atuartup anga-

joqqaavi oqaloqatigereerlugit atuartup atuartitsissummi atuartitsissutiniluunniit qanitariis-su-

ni ataatsimi arlalinniluunniit immikkut ittumik atuartitaasup imaluunniit naammattusaammik 

atuartitaasup alloriarfimmi misilitsinnerni peqataannginnissaa aalajangersinnaavaa. 

Atuarfiup atuartup alloriarfimmi misilitsinnginnissaa aalajangerpagu, atuarfiup pisortaata atu-

artup atuartitsissummi atuartitsissutiniluunniit qanitariissuni pineqartuni nammineerluni suli-

aminik saqqummiussinissaa piumasaqaatigisinnaavaa. 

Atuartup alloriarfimmi misilitsinnginnissaa nalilersorluarneqassaaq, nalilersuinerlu allagan-

ngorlugu pigineqassaaq tunngavilersugaalluni, atuartullu mappe-anut ilineqassalluni. 

6.3. Inortuineq 

Atuartoq alloriarfimmi misilitsinnermut inortuippat inortuineralu ima sivikitsigippat misilit-

sinnissaq pillugu ilitsersuutit pisariaqartut atuaqatini peqatigalugit pissarsiarisinnaallugit, atu-

arfiup pisortaata atuartup misilitseqataanissaa akuerisinnaavaa. 

Atuartoq sivisunerusumik inortuippat sapinngisaq naapertorlugu periarfissaq siulleq ukiorlu 

atuarfiusoq naatinnagu misilitsissaaq. 

Atuarfiup atuartup sap. ak. 22-mi imlt. 23-imi immikkut ittumik alloriarfinni misilitsitsisoqar-

nerani ilaanissaa atuartullu akissutaasa atuartitsissummi ilinniartitsisumit misissorneqarnis-

saat isumagissavaa. Atuartup suliai misissorneqareerpata Ilinniartitaanermut Aqutsisoqarfim-

mut tammatsaaliukkatut nassiunneqassapput.  

6.4. Atuartut nunanit allaneersut 

Atuarfiup pisortaa atuartup ilinniartitsisuinit siunnersorneqarluni siumullu atuartup anga-joq-

qaavi oqaloqatigereerlugit nukarlerni akullerniluunniit atuartup nunanit allanit, Danmarkimit 

Savalimmiuniilluunniit Kalaallit Nunaannut nuussimasup, alloriarfimmi misilitsinnginnis-

saanik aalajangiisinnaavoq, atuartoq misilitsinnissaq sioqqullugu minnerpaamik ukiuni atuar-

fiusuni marlunni alloriarfimmi tassani atuarsimanngippat. 

Atuarfiup atuartup misilitsinnginnissaa aalajangerpagu atuarfiup pisortaata atuartup atuartit-

sissummi atuartitsissutiniluunniit qanitariissuni pineqartuni nammineerluni suliaminik saq-

qummiussinissaa piumasaqaatigisinnaavaa. Atuartup nammineq suliaminik saqqummiussi-

nera piffissami immikkut misilitsiffiusumi, sap. ak. 22-mi imlt. 23-mi, atuartut nalinginnaasu-

mik misilitsinngitsut misilitsiffigisinnaasaanni, ingerlanneqarsinnaavoq. 

Atuartup alloriarfimmi misilitsinnginnissaa nalilersorluarneqassaaq, nalilersuinerlu allagan-

ngorlugu pigineqassaaq tunngavilersugaalluni, atuartullu mappe-anut ilineqassalluni.  

6.5. Atuartut atuarfimmi allamiikkallartut 

Alloriarfinni misilitsinnerit ingerlanneqarnerini atuartoq atuarfimmi allami atuarallaruni, atu-

arfimmi tassani misilitsissaaq. Atuarfiup atuarfigingallagaata atuartup misilitsinnermi akis-

sutai Ilinniartitaanermut Aqutsisoqarfimmut nassiutissavai, atuarfimmit suminngaaneernera 

ilisimatitsissutigalugu. 

Ilinniartitaanermut Aqutsisoqarfiup atuartoq atuarfivianut nalunaarsussavaa.  

6.6. Atuartut angerlarsimaffimminni atuartitaasut il.il. 

Atuarfinnik ingerlatsiviit atuarfiillu angerlarsimaffinni atuartuuteqartut, soorlu savaateqar-

finni atuartut, atuartut taakkua piumasaqaatit malillugit misilitsinnissaat isumagissavaat. 

Alloriarfinni misilitsinnerni peqataanngitsoortoqarsinnaavoq naliliisarneq pillugu nalunaa-

rummi aalajangersakkat aammalu najoqqutassani ukunani immikkoortut 6.2 aamma 6.4 ma-

lillugit. 

6.7. Pissutsit allat 

a) Atuartoq allamik peqquteqarluni, soorlu sila ilaqutariinnermiluunniit pissutsit patsisi-

galugit, alloriarfimmi misilitsissinnaanngikkuni, sapinngisaq naapertorlugu periarfis-

saq siulleq ukiorlu atuarfiusoq naatinnagu misilitsissaaq. Ilinniartitsisup atuartup suliai 

misissoreerpagit Ilinniartitaanermut Aqutsisoqarfimmut tammatsaaliukkatut nassi-

unneqassapput.  

b) Alloriarfinni misilitsinnernut takkutinngitsoortoqarpat atuarfiup misissussavaa, sooq 

atuartoq atuartitsissummi ataatsimi arlalinniluunniit misilitsinnernut takkutinnginner-

soq. Atuarfiup nalilerpagu, atuartup peqataannginnissamut piumasaqaatit naammas-

sinngikkai, taava atuarfiup aalajangissavaa atuartoq ukiup atuartitsiviusup naanngin-

nerani misilitsilluniluunniit nammineq suliaminik / aalajangersumik sammisaqarluni 

suliamik saqqummiussissasoq. Atuartup ilinniartitsisuinit siunnersorneqarluni si-

umullu atuartup angajoqqaavi oqaloqatigereerlugit atuarfiup pisortaata tamanna aala-

jangersinnaavaa. Nalornisoornermi Ilinniartitaanermik Aqutsisoqarfik attavigineqas-

saaq. 

c) Atuartoq qularutissaanngilluinnartumik unioqqutitsilluni alloriarfimmi misilitsin-

nermi ikiortissimappat, atuartup misilitsinnermi suliaa atortussaatinneqassanngilaq. 

Atuartup sapinngisaq naapertorlugu periarfissaq siulleq ukiorlu atuarfiusoq naatin-

nagu misilitsinnissaa atuartullu akissutaasa atuartitsissummi ilinniartitsisuanit misis-

sorneqarnissaat piaartumillu tammatsaaliukkatut Ilinniartitaanermut Aqutsisoqar-

fimmut nassiunneqarnissaat atuarfiup isumagissavaa. 

7. Ikiuutit aaqqissuussinerillu 

Alloriarfinni misilitsinnerni ikiuutit atoqqusaanngillat, soorlu atuakkat ilinniutit, ordbogit, 

atuakkat paasissutissanik ujarlerfissiat, kisitsissuteeraq, titartaat, qarasaasiaq, allattukkat il.il.  

Atuartoq misilitsinnermi aqerluusamik piiaammillu atugaqassaaq. Matematikkimi atuartoq 

pappialamik akissuteqarniarluni naatsorsorallakkaminut allattuiffigisassaminik aamma pe-

qassaaq. 

Misilitsinnermi atuartut tamarmik immikkut nerriveqassapput. Tamanna ajornarpat atuarfiup 

alloriarfinni misilitsinnerit ingerlatissavai, atuartut misilitsinnermi nalaani imminnut ikior-

sinnaatinnagit. 

Atuarfiup atuartut immikkut pisariaqartitsisut immikkut aaqqissuussiffigisinnaavai. Immik-

kut aaqqissuussinerup atuartup akissutaa sunniuteqarfigissanngilaa. 

Ilanngussaq 1: Atuarfiup eqqaamasassai 
 

Misilitsinnerit sioqqullugit piffissaalluartillugu 

 Atuarfiup kikkut attuumassutillit alloriarfinni misilitsinnernik, taakkua siunertaannik 

atuarfiullu misilitsinnissamut pilersaarutaanik passissutississavai.  

 

 Ilinniartitsisut atuartullu alloriarfinni misilitsinnissat piffissaalluartillugu piareersar-

figissavaat. “Alloriarfiit naammassinerini ataatsimoortumik nalilersuineq”, “alloriar-

finni misilitsinnerit ingerlannissaannut ilitsersuutit” kiisalu 3. klassimi 7. klassimilu 

Sungiusaatit matumani atorneqarsinnaapput. Sungiusaatit www.iserasuaat.gl-imit aa-

neqarsinnaapput. Naatsorsuut/Retteark aamma ilinniartitsisunut tunniunneqarsin-

naavoq, piareersarnerminnut ilagitillugu atorsinnaagamikku qanorlu atornissaa ilisi-

massagamikku.  

 

 Atuartup suliassaasa saqqaat imatut immersorneqassaaq: 
 

o Atuarfiup allassavai: Atuarfiup normua, atuartup aqqa, inuup normua klassi-

alu. 

o Misilitsinnerup aallartilernerani atuartup angerlarsimaffimmini oqaatsinik 

sorlernik atuinini nalunaassavaa. Matumani erseqqissarneqassaaq atuartoq 

angerlarsimaffimmini oqaatsiminik toqqaanerminut sisamanik periarfissa-

qarmat, eqqornerusumik akissuteqarnissani periarfissaqarfigalugu. Ilinniar-

titsisup atuartoq angerlarsimaffimmini oqaatsiminik toqqaaniarnerani ikiussa-

vaa. Misilitsinnissarli sioqqullugu atuartitsissummi ilinniartitsisup atuartup 

angerlarsimaffimmini oqaasii aamma nalunaarsoreersinnaavai. 
 

 Alloriarfinni misilitsinnerit aallartilernerini atuarfiup pisortaata atuartut suliassaat 

ilinniartitsisumut misilitsinnermik ingerlatsisussamut tunniutissavai. 
 

 Misilitsinneq aallartippat init misilitsiffiusut misilitsinnissamut torersagaareerlutillu 

piareersimassapput. 
 

 Perusuersartarfiliarnerit misilitsinnerit sioqqullugit naammassereersimassapput. 

 

Misilitsinnerit ingerlanerini 

 Misilitsinnerit piffissaq pilersaarutaasoq malillugu aallartissapput 45 minutsillu qaa-

ngiuppata unitsinneqassallutik. 
 

 Ilinniartitsisup/-sut inip misilitsiffiusup eqqissisimanartuunissaa torersuunissaalu isu-

magissavaa/-vaat. 
 

 Misilitsinneq tamakkerluni 55 minutsinik sivisussuseqarpoq. 10 minutsit siulliit inger-

lanerini atuartut inissaminnukassapput, atuartut suliassaat, aqerluusat, piiaatit mate-

matikkimilu pappiala allattuiffissaq agguaanneqassapput atuartullu ilitsersuunneqar-

lutik. 
 

 Atuartut misilitsinnerup nalaani ilisimasassanik misilitsissutaasunik ilinniartitsisumit 

atuaqatiminilluunniit ikiorneqarsinnaanngillat. 
 

http://www.iserasuaat.gl-imit/

 Atuartoq isumaqaruni akissutini kukkusoq, taava akissut kukkusoq titassavaa akissul-

lu eqqortuutitani nalunaarlugu. Akissut eqqortoq sorliunersoq ersarissuussaaq. 
 

 Misilitsinnerup naalernerani 5 minutsit sinnerunnerat atuartunut ilisimatitsissutaas-

saaq. 
 

 Atuartut piffissaq sioqqullugu naammassisut inigisaminniiginnassapput. Suliatik uter-

figisinnaavaat misissoqqillugillu imaluunniit sammisassaq suliassat qupperneranni ki-

ngullermiittoq suliarisinnaavaat. Sammisassaq taanna misilitsissutaanngilaq, atuar-

tullu suliaanik naliliinermi ilanngunneqartussaanani.   

 

Matematikkimi suliassamik taamaattumik peqanngimmat ilinniartitsisoq atuartunut 

naammassiaartunut misilitsissutaanngitsumik suliassiissuteqarsinnaavoq.  
 

 Napparsimanermik assigisaanilluunniit pisoqarpat atuartup ini misilitsiffik qimassin-

naavaa. Taamatut pisoqarnerani suna patsisaanersoq atuartunut nalunaarsuiffimmi al-

lanneqassaaq. Atuartup kingusinnerusukkut ukiullu atuarfiusup naannginnerani misi-

litseqqinnissaa isumagineqassaaq. 

 

Misilitsinnerit kingorna 

 Atuarfiup inernerit allattorsimaffii ilinniartitsisumut misilitsitsisumut tunniutissavai.
  

 Atuartut akissutaat tamaasa katersorneqassapput piaartumillu ilinniartitsisumit misi-

litsitsisumit inernerit allattorsimaffiat /facitliste atorlugu misissorneqassallutik. Ilinni-

artitsisup Naatsorsuut atuartut akissutaasa ikkussuunnerinut atuartullu ataasiakkaat 

angusaasa naatsorsorallarnerinut kiisalu didaktikkimi misissuinernut atorsinnaavaa. 
 

 Atuartitsissummi ilinniartitsisup atuartut angajoqqaallu kiisalu klassimi ilinniartitsisut 

atuartup misilitsinnermini angusaanik ilisimatissavai, angusat ilinniakkatigut qanoq 

angusaqarfiunerinik nalilersuinermik kiisalu atuartup atuarnermini qanoq ingerlari-

aqqinnissaa eqqarsaatigalugu qanoq iliuuseqartoqarnissaanik siunnersuutinik ilaqartil-

lugit.  
 

 Ilinniartitsisup atuartullu misilitsinnerup nalaani misigisatik eqqarsaatitillu aamma 

oqaloqatigiissutigissagaat inassutiginarpoq.  
 

 Atuartup misilitsinnermini naammassisai angusaalu alloriarfiup naammassinerani ata-

atsimoortumik nalilersuinermi, nalunaarusiornermi iliuusissatullu pilersaarummik su-

liaqarnermi atorneqassapput, tassunga ilanngullugit ulluinnarni atuartitsinermi, inger-

laavartumik naliliinermi, atuartup nammineq suliaminik saqqummiussinerani an-

gusaanik / aalajangersimasumik sammisaqarluni sulinermini angusaanik ilaqartillugit. 
 

 Atuarfiup ilinniartitsisut 4. klassinngortussanik tigusisussat atuartut ataasiakkaat  

3. klassimi alloriarfinni misilitsikkamik angusaannik ilisimatinneqarnissaat isumagis-

savaa. Tamanna aamma pissaaq 7. klassimeertut 8. klassimi atualertussanut. 
 

 Alloriarfinni misilitsinnerni atuartut angusaat atuarfiup atuartitsinerup ineriartortinnis-

saanik suliniuteqarnermini atorsinnaavai.  

 Ilinniartitsisut atuartut akissutaannik misissuereerpata uninngatinnagit atuartut akis-

sutaat tamaasa, inernerit allattorsimaffii misilitsitsissutillu atorneqanngitsut ilann-

gullugit Ilinniartitaanermut Aqutsisoqarfimmut / Misilitsinnermut Allaffimmut tam-

matsaaliukkatut nassiunneqassapput. 

Ilanngussaq 2: Atuarfiup pisortaata eqqaamasassai 

 

Misilitsinneq sioqqullugu: 

 

 Alloriarfinni misilitsinnerit piffissaalluartillugu ilisimatitsissutigikkit, Alloriarfinni misi-

litsinnerit siunertaat atuarfiullu pilersaarutai ilinniartitsisut, atuartut angajoqqaallu illit 

atuarfimmi pisortaaffigisanni qanoq ingerlanneqarnissaat ilisimalluarniassammassuk.  

 

Naqitaq tungujortoq “Alloriarfiit naammassinerini ataatsimoortumik nalilersuineq”, “al-

loriarfinni misilitsinnerit ingerlannissaannut ilitsersuutit” kiisalu 3. aamma 7. klassimi 

Sungiusaatit matumani atorsinnaavatit, nittartakkamit uannga aasinnaasatit: www.isera-

suaat.gl. Aamma Naatsorsuut/Retteark ilitsersuutitai ilanngullugit ilinniartitsisunut tun-

niussinnaavatit, piareersarnerminni atorsinnaassammassuk qanorlu atornissaa sungiusar-

lugu. 

 Alloriarfimmi misilitsittussat amerlassusaat Ilinniartitaanermut Aqutsisoqarfimmut no-

vembarimi nalunaarutigissavatit. 
 

 Alloriarfinni misilitsinnerni atortussat tamarmik tiguneqarsimanersut imarisaalu misis-

sukkit. Taamatullu misilitsinnissat sioqqullugit, ingerlannerini naammassereernerinilu 

isumannaatsumik paarinissaat isumagikkit.   
 

 Misilitsissutissat saqqaasa atuarfiup normuanik, atuartut aqqinik, inuup normuinik, klas-

siinik atuartullu angerlarsimaffimminni oqaasiinik eqqortumik immersorsimanissaat isu-

magiuk. 
 

 Atuartut tamarmik Tabulex TEA-mi nalunaarsorsimanissaat allatulluunniit alloriarfinni 

misilitsinnernut peqataanissaannik nalunaarsorsimanissaat isumagiuk.  
 

 Atuartut immikkut ittumik atuartitaasut naammattusaammilluunniit atuartitaasut il.il. na-

joqqutassat piumasaqaatillu malillugit peqataannginnissaat nalilersoruk isumagalugulu, 

ukunani ilitsersuutini immikkoortut 6.2 aamma 6.4 takukkit.  
 

 Ini piffissarlu alloriarfinni misilitsinnernut atorneqartussat isumagikkit. 
 

 Atuartut alloriarfinni nalinginnaasumik misilitsinnerni peqataanngitsut ulloq immikkut 

misilitsiffigisinnaasaat nalilersorlugulu pilersaarusioruk, soorlu sap. ak. 22-mi 23-mi-

luunniit.  
 

 Atuartunik ataasiakkaanik misilitsinnermi immikkut pisariaqartitsisoqarnersoq misis-

soruk taakkualu pitsaasumik qanoq misilitsinneqarsinnaaneri nalilersorlugu.  
 

 Alloriarfinni misilitsinnerit pillugit paasissutissat kingulliit nittartakkami www.isera-

suaat.gl -mi pissarsiarisinnaavatit. 

 

 

Misilitsinnerup nalaani: 
 

 Ilinniartitsisut misilitsitsisut siunnersorlugillu ikiukkit. 
  

http://www.iserasuaat.gl/
http://www.iserasuaat.gl/
http://www.iserasuaat.gl/
http://www.iserasuaat.gl/

Misilitsinnerup kingorna: 
 

 Alloriarfinni misilitsinnerit naammassiinnartut atuartut misilitsinnerminni suliaasa ilin-

niartitsisuinit misilitsitsisunit misissorneqarnissaat aammalu atuartut, ilinniartitsisuisa 

sinnerisa angajoqqaavisalu atuartut misilitsinnerminni angusaannik ilisimatinneqar-nis-

saat isumagiuk.  

 

 Atuartut misilitsinnernut takkutinngitsoortut ukiup atuarfiusup naannginnerani misilitsin-

nissaat namminnerluunniit suliaminnik / aalajangersumik sammisaqalutik sulia-minnik 

saqqummiussinissaat isumagiuk, tak. najoqqutassani ukunani immikkoortoq 6. 
 

 Atuartut peqataanngitsoornissaminnut akuerisaasut malinnaaviginissaat sumillu 

patsiseqarlutik peqataannginnerinut paasissutissamik ilaqartillugit nalunaarsornissaat 

isumagiuk. 
 

 Atuartitsissummi ilinniartitsisup atuartut suliaat misissoreerpagit uninngatinnagit kin-

gusinnerpaamillu 1. maajimi Ilinniartitaanermut Aqutsisoqarfimmut tammatsaaliuk-

katut allakkerivikkut nassiunneqassapput.  
 

 Atuartut alloriarfinni misilitsinnerni angusaat, ingerlaavartumik naliliinerit, 3. klassimi 

atuartup nammineq suliaminik saqqummiussineranit 7. klassimilu aalajangersumik sam-

misaqarluni suliaqarneranit paasissutissanik ilallugit, atuarfiup ineriartortitsinerani ator-

sinnaavatit.  
 

 Ilinniartitsisut 4. klassinngortussanik tigusisussat atuartut ataasiakkaat 3. klassimi allori-

arfinni misilitsikkamik angusaannik ilisimatinneqarnissaat isumagiuk. Taamatut aamma 

7. klassimit 8. klassimut ikaarsaariartut ilisimatitsissutigineqarnissaat isumagissavat.

  
 

 Alloriarfinni misilitsinnernut maalaarutaasinnaasut suliarikkit, pisariaqarpat Ilinniarti-

taanermut Aqutsisoqarfik peqatigalugu.   

Ilanngussaq 3: Ilinniartitsisumut ilitsersuut  
 

Atuarfiup pisortaa alloriarfimmilu pisortaq peqatigalugit misilitsinnissat pillugit paasissutis-

sat pissarsiaraatit, atuarfiup misilitsinnissamut pilersaarutai misilitsinnermilu siunertat 

qanorlu ingerlanneqarnissaat paasereersimallugit. Atuarfiup pisortaalu isumaqatigiissaasi 

misilitsinnissaq sioqqullugu misilitsissutissat saqqaanni atuarfiup normuanik, atuartup 

aqqanik, inuup normuanik klassianillu immersugassat eqqortumik immersorneqarnissaat 

kiap isumagissaneraa. Atuartut peqatigalugit angerlarsimaffimminni oqaasii aamma immer-

sussavatit. 

 

Misilitsinnissaq sioqqullugu piffissaalluartillugu atuartut misilitsinnissat siunertaannik 

qanorlu ingerlanneqarnissaannik sukumiisumik eqqortumillu ilisimatikkit. Atuartunut ilit-

sersuut matuma kingulianiittoq ilisimatitsissutigissavat, atuartut qanoq ingerlatsinissaq paa-

silluarniassammassuk. Taamatullu 3. aamma 7. klassimi Sungiusaatit eqqartussavasi, atu-

artut apeqqutini ataasiakkaani qanoq akissuteqartarnissartik ilisimalluarniasammassuk. 

Atuartut aamma ilisimatissavatit misilitsinneq naammassippat suliaat misissoreerukkit 

qanoq angusaqarnerinik ilisimatikkumaarlugit. 

 

Misilitsinnermi 10 minutsit siulliit ingerlanerini atuartunut ilitsersuutit misiliutissani qupper-

neq 3-miittut ilisimatitsissutigeqqissavatit. Atuartut misiliutissat qupperneranni 3-mi malin-

naassapput ilitsersuinerillu malinnaavigalugu. Ilitsersuutit A-mit E-mut atuartunut ilit-

sersuutigeqqikkit. Taamatut pereeruit minutsini tulliuttuni 45-ni misilitsinneq ingerlatissa-

vat. 

 

Ilitsersuutit ukua 3. aamma 7. klassimi atuartitsissutini tamani atorneqarsinnaapput. Atuartut 

amerlassusiinut oqaasertai tulluarsarneqarsinnaapput. 

 
 

 

Atuartitsissummi misilitsinnerup aallartilernerani 
 

 

Ilinniartitsisup oqaasissai: 

 

 

Nassuiaatit: 

 

1. ”Inissassinnut ingeriarlusi.” 

 

Atuartut inissaminnut ingippata misilitsissutissat,  

aqerluusaq aamma piiaat agguaanneqassapput. Matematik-

kimi pappiala  

allattuiffissaq aamma tunniunneqassaaq. 

 

Atuakkat, atortut ikiuutillu allat misilitsinnermut attuumas-

suteqanngitsut saqqumissanngillat. 

 

2. ”Aatsaat ilitsersuereeruma aallarteqqullusilu  

oqaruma suliassasi aallartissavasi.” 

 

”Ilitsersuutit paasinngikkussingit aperissavassinga.” 

 

 

 

3. ”Tusarnaarluaritsi.” 

 

 

 

4. ”Maanna (kalaallit oqaasiini / qallunaat oqaasiini / tu-

luit oqaasiini / matematikkimi) misilitsissaasi.”  

 

Ilinniartitsisup oqaatigissavaa atuartitsissummi sorlermi 

atuartut misilitsilernersut. 

5. ”Tamassi piareerpisi?” 

 

 

Atuartut tamarmik piareerpata ilinniartitsisoq ilitsersuiner-

minik aallartissaaq. 

 

6. ”Tamassi misilitsissutissat saqqaanniippisi?” 

 

“Atuarfiup normua, atisi, inuup normusi klassersilu allare-

ersimapput.” 

 

“Siullermik misilitsissutissat saqqaanni oqaatsit  

sorliit angerlarsimaffissinni atornerlugit  

krydsilissavarsi.” 

 

”Angerlarsimaffissinni kalaallisut oqaluttarussi ”Kalaalli-

sut” krydsilissavarsi. Qallunaatut  

oqaluttarussi ”Qallunaatut” krydsilissavarsi. Marluutil-

lugit tamaasa oqaaserigussigit “Kalaallisut qallunaatullu” 

krydsilissavarsi. Allamiut oqaasii atortarussigit ”Allat” 

krydsilissavarsi.” 

 

 

Uani atuartut angerlarsimaffimminni oqaatsit atukkatik 

krydsilissavaat. Atuartut toqqagassat sisamat  

arlaat tulluartoq toqqassavaat. Marluinnik oqaasillit nam-

minneq oqaatsiminnik krydsiliiffissaqarput. 

 

Atuartut ilaasa qallunaat oqaasiini misilitsikkamik  

qallunaat oqaasii krydsilertarpaat allallu qallunaatut  

oqaatsit oqaaseralugit nalunaaqutsertarpaat, naak anger-

larsimaffimminni kalaallisut oqalukkaluarlutik. 

Taamaalioqqusaanngillat. 

 

Atuartut ilitsersuutikkit angerlarsimaffimminni oqaatsit 

atornerpaasatik nalunaaqutsissagaat. 

 

7. ”Tamassi krydsileereerpisi?” 

 

Atuartut tamarmik krydsileereerpata ilinniartitsisoq ilit-

sersuinerminik ingerlaqqissaaq. 

 

 

8. ”Maanna qupperneq 3 qupperiarsiuk.”  

 

”Ilitsersuutit qupperneq 3-miittut tamaasa  

atuassavakka. Tusarnaarluaritsi.” 

 

 

Atuartut tamarmik malinnaalluarnersut maluginiaruk.  

 

9. ”Maanna ilitsersuutit A-mi allaqqasut atuassavakka.”  

 

”A-mut pivisi?” 

 

Ilinniartitsisup paasinartumik tulleriiaarlugit  

atuassavai: 

 

”Eqqissillutit issiagit.” 

”Nipaarsaarit” 

”Misilitsinnermi suliassat nammineq suliarissavatit, 

atuaqatitit oqaluunnagit ikiornagillu” 

 

- matematikkimi oqaasissat allaanerulaarput. Taakkua ma-

likkit. 

 

Atuartut tamarmik malinnaanersut paasinninnersullu qulak-

keersimaniaruk. 

 

 

 

 

Matematikkimi: 

 

Atuartut kalaallisut oqaasillit misiliut kalaallisut oqaaserta-

lik atussavaat, qallunaatut oqaasillit qallunaatut oqaasertalik 

atussallugu. 

Atuartut matematikkimi suliassatik aallartereerlugit taagu-

utit/apeqqutit nalornigunikkit soorunami oqaatsit suliassat 

arlaanniittut aamma takusinnaavaat.  

Taamaattoq kalaallisooq imaluunniit qallunaatooq kisiat 

akissuteqarfigissavaat. 

 

10. ”Maanna ilitsersuutit B-mi allaqqasut  

atuassavakka.” 

 

”B-mut periaritsi.” 

 

Ilinniartitsisup paasinartumik tulleriiaarlugit  

atuassavai: 

 

”Aqerluusaq piiaallu atussavatit.” 

 

 

Atuartut tamarmik malinnaanersut paasinninnersullu qulak-

keersimaniaruk. 

Matematikkimi: ”Aqerluusaq, piiaat pappialalu allattuiffis-

saq atussavatit.” 

 

Matematikkimi pappiala naatsorsorallakkanut atugassiaq 

atorsinnaavaat, taamaalereerunillu inerneq pissarsiartik 

misiliutini allallugu. 

 

11. ”Maanna ilitsersuutit C-mi allaqqasut  

atuassavakka.”  

 

”Ilissi suli malinnaassaasi.”  ”C-mut pereerpisi?” 

 

Ilinniartitsisup paasinartumik tulleriiaarlugit 

atuassavai: 

 

“Apeqqutit atuarluaqqaartakkit.” 

“Eqqarsarluaqqaarlutit akigit.” 

“Apeqqut akisinnaanngikkukku tullianut ingerlaqqigit.” 

“Akinngisatit uterfigisinnaavatit.” 

 

 

Atuartut tamarmik malinnaanersut paasinninnersullu qulak-

keersimaniaruk. 

 

 

Atuartup suliassat naagunigit sulilu piffissaqarpat  

suliani uterfigisinnaavai akissutinilu misissoqqillugit 

imaluunniit qaangiinnakkani akisinnaallugit. 

 

12. “Maanna ilitsersuutit D-mi allaqqasut  

atuassavakka.” 

 

“Suli ilissi malinnaassaasi.” 

 

“D-mut pereerpisi?” 

 

Ilinniartitsisup paasinartumik tulleriiaarlugit 

 atuassavai: 

 

“Misilitsinneq 45 minutsinik sivisussuseqarpoq.” 

“Naammassiguit issiaannarit.” 

 

 

 

Atuartut tamarmik malinnaanersut paasinninnersullu qulak-

keersimaniaruk. 

 

 

 

Oqaatsinik atuartitsiviusuni atuartut suliassaanni qupper- 

nermi kingullermi misilitsissutaanngitsumik suliassaqar- 

poq piffissap sinnerani sammineqarsinnaasumik. 

Matematikkimi atuartut suliassaanni quppernermi  

kingullermi suliassamik taamaattumik peqanngilaq. Mate-

matikkimi ilinniartitsisup atuartut naammassiaartut sulias-

sissinnaavai, suliassiissulli misilitsissutaas- 

sanngilaq.  

 

13. “Maanna E-mi ilitsersuut takusiuk.” 

 

“E-mut pereerpisi?” 

 

Ilinniartitsisup atuassavaa: 

 

”Imatut krydsiliissaatit:”  

 

- matematikkimi: “Akigaangavit imatut krydsiliis- 

saatit” – aamma “Akissutit ilaat nammineq allassa- 

vatit” 

 

 

Ilinniartitsisup nassuiassavaa, atuartut  

akisigaangamik qanoq krydsiliissanersut.  

 

Atuartoq kukkulluni krydsiliiguni krydsilikkani  

aqerluusamik titassavaa, taamaalioreerunilu  

eqqortuutitani krydsilerlugu. 

 

Akissut eqqortoq ersarissumik nalunaaqutsersimassaaq. 

 

 

 

14. ”Maanna ilitsersuutit tamaasa atuareerpakka.”  

 

”Tamaasa paasivisigit? Paasinngisaqarussi aperissaa- 

si.” 

 

”Misilitsillusi aallartilerpusi.” 

 

”Piffissaq suli naanngitsoq suliassat naammassissa- 

gussigit issiaannassaasi.”  

 

”Suliarisimasasi misissoqqissinnaavasi kukkusorisa- 

silu iluarsillugit imaluunniit siullermeerassi  

suliarinngisani suliarisinnaavasi.” 

 

 

Atuartut tamarmik malinnaanersut paasinninnersullu qulak-

keersimaniaruk. 

”Tamaasa naammassisimagussigit suliassaq  

qupperneq kingullermiittoq suliarisinnaavarsi.”  

 

”Uninnissassinnut minutsit tallimaannanngorpata oqa-

rumaarpunga.” 

 

”Piareerpisi?” 

 

Matematikkimi suliassamik taamaattumik peqanngim- 

mat atuartut misilitsissutaanngitsumik suliassissin- 

naavatit. 

 

15. ”Qupperneq 4 tamassi quppersiuk.” 

 

 

Piareerpata ilinniartitsisoq oqassaaq:  

 

”Aallartiinnarsinnaavusi.” 

 

 

 

Atuartut tamarmik qupperneq 4 quppissavaat.  

Taamaalinerani minutsit siulliit qulit ingerlasimassapput.  

 

Ilinniartitsisup nalunaaqutaq aallartiffik allassavaa. 

 

Piffissamit tassanngaaniit misilitsinneq 45 minutsinik si-

visussuseqassaaq. 

 

Naammassinermi: 
 

 

16. “Uninnissassinnut minutsit tallimaannanngorput.” 

 

 

Minutsit 40-it ingerlareerpata ilinniartitsisup naammassinis-

saannut minutsit tallimaannanngornerat ilisimatitsissutigis-

savaa. 

 

 

17. “Piffissaq tassa naavoq.” 

 

“Misilitsissutisi tamaasa tigussavakka.” 

 

 “Qujanaq.” 

 

 

Minutsit 45-t ingerlareerpata ilinniartitsisup  

misilitsinneq tamaat unitsissavaa atuartullu  

misilitsissutaat katersorlugit. 

 

 

 

 

Eqqaamajuk: 

 

Misilitsinneq naammassippat atuartut suliaat, naqitaq atuartitsissutini inernernik allattuiffik/facitliste a-

torlugu misissorneqartussaapput. Taamaalioruit misilitsinnermi atuartut ilikkagassatut anguniagassat sor-

liit naammaginartumik sorliillu naammaginannginnerusumik suliarisimagaat paasisaqarfigilluassavat. 

 

Naatsorsuut elektroniskiusoq atuarfiup pisortaanit pisinnaavat, atuartut suliaannik misissuininni atorsin-

naasat. Naatsorsuut alloriarfiup naammassinerani atuartunut nalunaarusiuleruit atuarnerminnilu ingerla-

riaqqinnissaannik pilersaarusiuleruit iluaqutigilluarsinnaavat. Naatsorsuut didaktikkimik suliaqarninni 

aamma atorluarsinnaavat. 

 

Naatsorsuut ilitsersuutitaa ilanngullugu mail aqqutigalugu atuarfiup pisortaanut Ilinniartitaanermut Aqut-

sisoqarfimmit martsimi nassiunneqartarpoq. 

 

Naatsorsuut atuartut ataasiakkaat pillugit paasissutissanik imaqarmat susassaqanngitsunut siaruarter-

neqassanngilaq. Naatsorsuut atoreerukku atuarfiup allaffiani isumannaatsumik paarineqassaaq, kingusin-

nerusukkulli atoqqissinnaavat. 


